Vendim nr. 53, datë 16.06.2009


Kolegji i Gjykatës Kushtetuese të Republikës së Shqipërisë, i përbërë nga :
Sokol Sadushi,
Anëtar  i Gjykatës Kushtetuese

Vitore Tusha ,
Anëtar   i
“
“



Admir Thanza,
Anëtar   i
“
“


në datë 16.06.2009, mori në shqyrtim paraprak kërkesën me nr.53 Akti, që i përket:
K Ë R K U E S:     
PARTIA BASHKIMI POPULLOR I PENSIONISTËVE 



SHQIPTARË - PBPPSH)
O B J E K T I:        
Deklarimin si antikushtetues të nenit 71 të Ligjit nr. 10019, 



datë 29.12.2008 “Kodi Zgjedhor i Republikës së Shqipërisë”. 

Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,
V Ë R E N:
Partia Bashkimi Popullor i Pensionistëve Shqiptarë (PBPPSH), e përfaqësuar nga kryetari z. Selami Jenishehri, është një person juridik privat i regjistruar sipas ligjit nr. 8580 “Për Partitë Politike”, me vendimin nr. 3378, datë 24.04.2009 të Gjykatës së Rrethit Gjyqësor Tiranë. 
Kërkuesi pretendon se i është cenuar e drejta kushtetuese e parashikuar nga neni 18 i Kushtetutës (barazia përpara ligjit). Neni 71 i kontestuar i Ligjit nr. 10019, datë 29.12.2008 “Kodi Zgjedhor i Republikës së Shqipërisë” parashikon: 


“Procedura e mbledhjes së nënshkrimeve

1. Zgjedhësit depozitojnë në mënyrë individuale nënshkrimet e tyre për mbështetjen e kandidatit të propozuar nga një grup zgjedhësish apo për partitë dhe koalicionet e parashikuara në nenet 68 dhe 69 të këtij Kodi në KQZ apo përpara noterit. Për zgjedhjet e organeve të qeverisjes vendore, sipas nenit 70 të Kodit, nënshkrimet depozitohen përpara nëpunësit të KZAZ-së ose noterit. 


2. Nënshkrimi shoqërohet me të dhënat e plota të zgjedhësit, ku përfshihet emri dhe mbiemri, vendbanimi i përhershëm dhe numri i dokumentit të identifikimit. Zgjedhësi duhet të jetë i regjistruar në zonën zgjedhore përkatëse dhe nuk mund të mbështesë më shumë se një kandidat, parti apo koalicion.


3. KQZ-ja miraton dhe vë në dispozicion formularin për depozitimin individual të nënshkrimit jo më vonë 90 ditë para datës së zgjedhjeve.” 

Sipas kërkuesit, kjo dispozitë është në kundërshtim me “të drejtat dhe liritë themelore kushtetuese” pasi e kushtëzon pjesëmarrjen e këtij subjekti politik në garën elektorale me mbështetjen e 10.000 personave që duhet të nënshkruajnë përpara noterit. Sipas përllogaritjeve të kërkuesit, rezulton se për të marrë këto nënshkrime duhen minimalisht 15 milion lekë të reja, vetëm për pagesën te noteri. Gjithashtu, edhe në lidhje me lidhje me depozitimin e kërkesave në KQZ, duhet që 10.000 vetë të vijnë nga qindra kilometra larg për firmosur. 

Kërkuesi e ka investuar Gjykatën Kushtetuese në një proces kontrolli abstrakt të ligjit lidhur me përputhshmërinë e tij me Kushtetutën.

Kërkuesi është person juridik i regjistruar si parti politike në respekt të ligjit. Sipas nenit 134/f të Kushtetutës, “partitë politike” janë subjekte që mund të venë në lëvizje Gjykatën Kushtetuese për çështje që lidhen me interesat e tyre. Në këtë rast bëhet fjalë për pjesëmarrjen e kërkuesit në zgjedhjet e përgjithshme – çfarë është në misionin, qëllimin dhe interesin kryesor të një partie politike. 

Kërkuesi pretendon se subjektit politik PBPSH, i është cenuar parimi i barazisë përpara ligjit, e drejtë kjo e mbrojtur nga neni 18 i Kushtetutës. Kodi Zgjedhor parashikon se “Listat e kandidatëve për Kuvendin, të paraqitura nga partitë politike, të cilat nuk zotërojnë asnjë mandat në Kuvend, duhet të mbështeten nga jo më pak se 10.000 zgjedhës” (neni 68). 

Nga kërkesa nuk rezulton që kërkuesi të ngrejë paralele mes partive politike që nuk zotërojnë asnjë mandat në Kuvend (e për pasojë duhet të plotësojnë detyrimin e mësipërm) dhe atyre që zotërojnë (e për pasojë nuk e kanë këtë detyrim). Në këtë kontekst, kërkuesi nuk arrin të evidentojë shkeljen e parimit të barazisë përpara ligjit midis subjekteve të të njëjtit grupim. 

Nga ana tjetër, detyrimi për depozitimin e 10.000 mijë firmave përpara KQZ apo noterit, është konsideruar nga kërkuesi si një kufizim për të marrë pjesë në zgjedhje, por pa e evidentuar nenin 17 të Kushtetutës dhe se si kjo dispozitë që rregullon të drejtat dhe liritë e parashikuara në Kushtetutë për individin mund të vlejë edhe për personat juridik, siç është rasti i partisë politike. 

Në kuptim të Kushtetutës dhe ligjit të saj organik, Gjykata Kushtetuese nuk mund të shkojë përtej pretendimeve të kërkuesit. Në këto kushte, përderisa kërkuesi, përveç referimit në nenin 18 të Kushtetutës, nuk ka arritur të argumentojë në nivel kushtetues antikushtetutshmërinë e dispozitës përkatëse ligjore, kolegji nuk është i bindur për argumentet e parashtruara për të kaluar çështjen për shqyrtim në seancë plenare.

PËR KËTO ARSYE;
Kolegji i  Gjykatës Kushtetuese të Republikës së Shqipërisë, në bazë të nenit 31 të ligjit nr.8577, datë 10.02.2000, “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

